
,,საქართველოში COVID-19-ის ვაქცინის დანერგვის ეროვნული გეგმის დამტკიცების შესახებ‘‘ საქართველოს მთავრობის 2021 წლის  21 იანვრის N67 განკარგულებაში ცვლილების შეტანის შესახებ“
საქართველოს მთავრობის განკარგულების პროექტზე:

ინფორმაცია პროექტის შესახებ

     პროექტის მომზადება განპირობებულია შემდეგი გარემოებებით:

	საქართველოს მთავრობის 2021 წლის 21 იანვრის N67 განკარგულებით დამტკიცდა საქართველოში COVID-19-ის დანერგვის ეროვნული გეგმა, რომლის მომზადებას კოორდინაციას უწევდა სსიპ ლ. საყვარელიძის სახელობის დაავადებათა კონტროლისა და საზოგადოებრივი ჯანმრთელობის ეროვნული ცენტრი. აზიის განვითარების ბანკის მხარდაჭერით პროცესში ჩაერთო ექსპერტთა გუნდი. სახელმძღვანელოდ გამოყენებულ იქნა ჯანმოს მიერ შემოთავაზებული მეთოდური დოკუმენტი. მრავალმხრივი  კონსულტაციების და განხილვების შედეგად, მომზადდა წინამდებარე დოკუმენტი, რომელიც ასრულებს გზამკვლევის როლს COVID-19 ვაქცინაციის დანერგვის პროცესში.
როგორც გეგმაშია მითითებული, გამომდინარე  მუდმივად ცვალებადი სიტუაციიდან, რაც მსოფლიოში ვაქცინების გამოცდა-რეგისტრაციას და წარმოება-განაწილება-მიწოდებას უკავშირდება საქართველოში COVID-19 ვაქცინის დანერგვის ეროვნული გეგმაში ახალი ინფორმაციის მიხედვით,  უნდა მოხდეს  პერიოდული ცვლილებების შეტანა და გეგმის ადაპტირება. 
ქვეყანაში იანვარი-მარტის თვეში  COVID-19-ის  ვაქცინის დანერგვის მზადებისას  დაგროვილი გამოცდილებით და COVID-19-ის ვაქცინაციის დანერგვის უწყებათაშორისი საკოორდინაციო კომისიის 11 მარტის სხდომის გადაწყვეტილებით,  COVID-19  ვაქცინის  დანერგვის  ეროვნული გეგმას უნდა დაემატოს კორუფციის პრევენციის ღონისძიებები, რომელიც ეფუძნება ოთხ ძირითად ინსტრუმენტს (ა) საკანონმდებლო რეგულირებას; (ბ) იმუნიზაციის პროცესის დიგიტალური-ინფორმაციული ტექნოლოგიებით უზრუნველყოფას და ამ ტექნოლოგიების გამოყენებით (გ) იმუნიზაციის შესახებ ინფორმაციის საჯაროობას და ბოლოს  (დ) ცხელი ხაზის მეშვეობით მოსახლეობის უკუკავშირს.
კომისიამ ასევე იმსჯელა დიპლომატიური მისიების წარმომადგენელთა და მათი ოჯახის წევრების ვაქცინაციასთან დაკავშირებით გეგმაში ცვლილებების შესახებ, მხოლოდ  იმავე პრიორიტეტიზაციით, როგორც მოწოდებულია საქართველოს მოსახლეობისთვის. გეგმაში ასევე აისახა ამ პერიოდში სამედიცინო ბაზარზე ახლად შექმნილი ვაქცინების შესახებ განახლებული ინფორმაცია და დაემატა საკომუნიკაციო მიზნებისთვის ვაქცინების გამოყენების შესაძლებლობა საზოგადოებისთვის ცნობადი სახეების აცრის მიზნით. 
გეგმაში ასევე გაჩნდა ჩანაწერი, რომ  შემოტანილი ვაქცინის და მოცულობების მიხედვით მოსალოდნელია აღნიშნული სამიზნე ჯგუფების, მათი რაოდენობის და თანმიმდევრობის მცირედი მოდიფიცირება, მისი ეტაპების კალენდარული წანაცვლებით ყველაზე მაღალი რისკის მქონე ჯგუფებისთვის ვაქცინაციაზე წვდომის შეფერხების გარეშე, საქართველოში COVID-19-ის დანერგვის უწყებათაშორისი საკოორდინაციო კომისიის რეკომენდაციის შესაბამისად, რომელიც დამტკიცდება მინისტრის სამართლებრივი აქტით. 

ინფორმაცია ევროკავშირის სამართლებრივი აქტის შესახებ
პროექტი არ გამომდინარეობს ,,ერთის მხრივ, საქართველოსა და, მეორეს მხრივ, ევროკავშირს და ევროპის ატომური ენერგიის გაერთიანებას და მათ წევრ სახელმწიფოებს შორის ასოცირების შესახებ შეთანხმებიდან“ ან ევროკავშირთან დადებული საქართველოს სხვა ორმხრივი და მრავალმხრივი ხელშეკრულებებიდან.

პროექტის მიღებით გამოწვეული საფინანსო-ეკონომიკური შედეგების გაანგარიშება 

პროექტით წარმოდგენილი გეგმა ითვალისწინებს გარკვეული ღონისძიებების გატარებას, რაც, თავის მხრივ, დაფინანსდება „საქართველოს 2021 წლის სახელმწიფო ბიუჯეტის შესახებ“ საქართველოს კანონით გათვალისწინებული შესაბამისი ასიგნებების ფარგლებში.

პროექტის მოსალოდნელი შედეგები

პროექტის მიღება ხელს შეუწყობს COVID-19 ვაქცინაციის პროცესის ეფექტურად განხორციელებას, რაც ემსახურება კორონავირუსით (COVID-19-ით) გამოწვეული ეპიდემიის/პანდემიის წინააღმდეგ ეფექტიან ბრძოლასა და ყველა იმ ღონისძიებების გატარებას, რომელიც არსებითად მნიშვნელოვანია COVID-19 ვაქცინაციის განხორციელების პროცესისთვის. 

პროექტის განხორციელების ვადები

პროექტი ძალაში შედის ხელმოწერისთანავე. 

პროექტის ავტორი და წარმდგენი

პროექტის ავტორი და წარმდგენია საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრო. 










